Legebilttzarreko Erregelamenduko 130. artikuluak ezarritakoa betez, Nafarroako Gobernuko kideen eta Nafarroako Foru Komunitatearen Administrazioko goi karguen bateraezintasunei buruzko azaroaren 4ko 19/1996 Foru Legea aldatzen duen Foru Lege proiektuari aurkezturiko zuzenketak Nafarroako Parlamentuko Aldizkari Ofizialean argitara daitezen agintzen da. Foru Lege proiektua 2012ko martxoaren 28ko 31. Nafarroako Parlamentuko Aldizkari Ofizialean argitaratu zen.

Iruñean, 2012ko maiatzaren 3an

Lehendakaria: Alberto Catalán Higueras

1. ZUZENKETA

IZQUIERDA-EZKERRA

PARLAMENTU-TALDEAK AURKEZTUA

Azken xedapenetatik lehena aldatzeko zuzenketa. Honakoa izan behar du testuak:

«Azken xedapenetan lehenengoa. Nafarroako Gobernuko kideen eta Nafarroako Foru Komunitatearen Administrazioko goi karguen bateraezintasunei buruzko azaroaren 4ko 19/1996 Foru Legearen aldaketa.

Bat. Nafarroako Gobernuko kideen eta Nafarroako Foru Komunitateko Administrazioko goi karguen bateraezintasunei buruzko azaroaren 4ko 19/1996 Foru Legeko 5. artikuluko 1. idatz-zatia aldatzen da, zeina honela idatzita geldituko baita:

“1. Kargu publiko gisa goi karguan aritzearekin bateragarri diren jardueretan aritzea galarazi gabe, ez du karguaren lansariaz aparte beste sari ekonomikorik jasoko, honako hauek salbu:

a) Egin behar dituen bidaia, egonaldi eta lekualdatzeen gastuen kalte-ordaina, indarra duen araudiari jarraituz.

b) Zein administrazio publikotatik datorren, haren legeriak onartzen dizkion ordainsari bateragarriak, goi karguak eszedentzia berezian edo zerbitzu berezietan diren funtzionarioak direnean.”

Bi. Foru lege bereko 3. bis artikuluko 2., 3. eta 4. idatz-zatiak aldatzen dira eta honela idatzita geratzen dira:

“2. Kargua utzi eta biharamunetik aurrera, Nafarroako Gobernuko kideek eskubidea izanen dute hilero prestazio ekonomiko bat jasotzeko, kargua utzi aurretik jasotzen zituzten ordainsarien urteko guztizko kopuruaren ehuneko 80aren hamabiren batekoa. Karguan egondako denbora zenbat izan den, denbora horren erdia egiten duen epe batez jasotzen ahalko dute prestazio hori; betiere, hogeita lau hileroko jasotzen ahalko dituzte gehienez.

Prestazioa sorrarazten den bitartean, ez bada bidezkoa interesdunari bere aurreikuspen sozialeko sisteman alta ematea, Gizarte Segurantzako Diruzaintza Nagusiarekin hitzarmen berezi bat sinatzen ahalko du, eta horren ondoriozko kotizazioak itzultzeko eskubidea izanen du.

3. Aurreko idatz-zatian araututako prestazioa bateraezina da honako hauekin:

a) Beste edozein lanpostutan aritzeagatiko ordainsariekin, sektore publikokoak izan, edo pribatukoak izan.

b) Edozein lanbide edo merkataritza jardueratatik etorritako diru-sarrerekin.

c) Nafarroako Parlamentura edo beste edozein organismo edo erakunde publikotara joateagatiko dietekin.

d) Enpresa publiko edo pribatuen administrazio kontseiluetara joateagatiko dietekin.

e) Aurreikuspen sozialeko edozein araubide publikotako erretiro-sariekin.

Ordainsari, erretiro-sari edo diru-sarrera horiek, urteko guztiak kontatuta, baxuagoak badira aurreko idatz-zatian adierazitako prestazio ekonomikoa baino, eskubidea izanen dute bien arteko aldea jasotzeko, bakarrik.

4. Administrazio publiko batean edo horien menpeko erakunde batean lanpostu bat erreserbaturik duten enplegatu publikoek ez dute aurreko idatz-zatietan ezarritako prestazio ekonomikoa inolaz ere jasoko”.

Zioak: “Kargu bat, soldata bat” printzipioa ezartzea, eta 2007an jarri ziren pribilegio justifikaezinak kentzea, kargua utzi ondoko sariena adibidez, zeinak Gobernuko kide izan direnentzat bakarrik izan behar baitu eta ez beste inorentzat.

2. ZUZENKETA

NAFARROA BAI

PARLAMENTU-TALDEAK AURKEZTUA

Bat ataleko artikulu bakarreko 1. idatz-zatiko f) letra aldatzeko zuzenketa. Honela geldituko litzateke testua:

f) Nafarroako Foru Komunitateko Administrazioaren eta haren erakunde publikoen fundazio publikoetako zuzendariak eta kudeatzaileak, kontseilariak, kontseilari delegatuak, ahaldunak eta zuzendaritza-mailako langileak, kargu horietan aritzeagatik aldizkako ordainsari finkoak jasotzen badituzte.”

Zioak: “Parekoak” hitza ez da behar bezain zehatza.

3. ZUZENKETA

NAFARROAKO PARLAMENTUKO
Talde Popularrak

aurkeztua
2. artikuluko 1. idatz-zatiari beste letra bat gehitzeko zuzenketa.

“x) Nafarroako Enpresa Korporazio Publikoko zuzendari nagusia.”

Zioak: Nafarroako Enpresa Korporazio Publikoak bere foru lege propioa du, 8/2009 Foru Legea. Pertsona bakarreko sozietate mugatu gisa eratua, Nafarroaren ondare enpresarialaren zati bat da.

Nafarroako Enpresa Korporazio Publikoaren berezitasunak, Nafarroako Gobernuaren sozietate publikoak integratzen dituen sozietate nagusia baita, berariazko aipamena behar du araudian.

Foru lege proiektuak aipatzen ditu sozietate publikoak, baina ez du zuzenean aipatzen, ordea, horiek integratuta gelditzen diren erakundea.

4. ZUZENKETA

NAFARROAKO PARLAMENTUKO
Talde Popularrak

aurkeztua
3. bis artikuluko 2. idatz-zatia aldatzeko zuzenketa.

“2. Kargua utzi eta biharamunetik aurrera, Nafarroako Gobernuko kideek, Nafarroako Foru Komunitateko Administrazioko zuzendari nagusiek eta haren menpeko erakunde publikoetako zuzendari kudeatzaileek eskubidea izanen dute hilabetero prestazio ekonomiko bat jasotzeko; hain zuzen ere, kargua uzten dutenean jasotzen ari ziren urteko guztirako oinarrizko soldataren % 80aren hamabiren bat. Karguan egondako denbora zenbat izan den, horren erdian jasotzen ahalko dute prestazio hori, eta gehienez ere, hogeita lau hilekotan.

Zioak: Goi karguen ordainsariak honela daude osatuta: oinarrizko soldata eta arduragatiko osagarria. Behin kargua utzita eta eginkizunik gabe, ez dirudi logikoa arduragatiko osagarria sartzea kargua utzi ondorengo diru-sarietan.

5. ZUZENKETA

NAFARROA BAI

PARLAMENTU-TALDEAK AURKEZTUA

Artikulu bakarreko Bi ataleko 3. idatz-zatia aldatzeko zuzenketa. Azken paragrafoa kentzea proposatzen dugu; hau: “Ordainsari, erretiro-sari edo diru-sarrera horiek (...) eskubidea izanen dute bien arteko aldea jasotzeko, bakarrik.

6. ZUZENKETA

NAFARROAKO PARLAMENTUKO
Talde Popularrak

aurkeztua
3. bis artikuluko 2. idatz-zatia aldatzeko zuzenketa.

“2. Kargua utzi eta biharamunetik aurrera, Nafarroako Gobernuko kideek, Nafarroako Foru Komunitateko Administrazioko zuzendari nagusiek eta haren menpeko erakunde publikoetako zuzendari kudeatzaileek, bai eta Nafarroako Enpresa Korporazio Publikoko zuzendari nagusiak ere, eskubidea izanen dute hilabetero prestazio ekonomiko bat jasotzeko; hain zuzen ere, kargua uzten dutenean jasotzen ari ziren urteko guztirako ordainsarien % 80aren hamabiren bat. Karguan egondako denbora zenbat izan den, denbora horren erdia egiten duen epe batez jasotzen ahalko dute prestazio hori; betiere, hogeita lau hileroko jasotzen ahalko dituzte gehienez.

Zioak: Zuzenketa hau 1. zuzenketaren onespenarekin dago lotuta.

Nafarroako Enpresa Korporazio Publikoak bere foru lege propioa du, 8/2009 Foru Legea. Pertsona bakarreko sozietate mugatu gisa eratua, Nafarroaren ondare enpresarialaren zati bat da.

Nafarroako Enpresa Korporazio Publikoaren berezitasunak, Nafarroako Gobernuaren sozietate publikoak integratzen dituen sozietate nagusia baita, berariazko aipamena behar du araudian.

Foru lege proiektuak aipatzen ditu sozietate publikoak, baina ez du zuzenean aipatzen, ordea, horiek integratuta gelditzen diren erakundea.

7. ZUZENKETA

NAFARROAKO PARLAMENTUKO
Talde Popularrak

aurkeztua
3. bis artikuluko 3. idatz-zatiko a) letra aldatzeko zuzenketa.

“a) Beste edozein lanpostutan aritzeagatiko ordainsariekin, sektore publikokoak izan edo pribatukoak, edota erakunde publikoetako ordezkaritza-karguetan aritzeagatikoak.

Zioak: Foru lege proiektuak bai jasotzen du kargua utzi ondoko sariak ez direla bateragarriak Parlamentuko dietekin –foru lege proiektuko c) letra–, baina ez, ordea, esate baterako, Parlamentuko ordainsariekin.

Parlamentari kargua ez da lanpostu arrunt bat, baizik eta ordezkaritzakoa nabarmenki. Lanaldi osoko araubideari atxikitako parlamentariek Legebiltzarrarekin dutena ez da lan-harremana, hau da, ez dira Parlamentuko langileak. Horrela ziurtatu zuen Parlamentuko zerbitzu juridikoen azken txostenetako batek, martxoaren 29ko greba orokorra zela-eta eginikoak.

8. ZUZENKETA

NAFARROA BAI

PARLAMENTU-TALDEAK AURKEZTUA

Bi atalean, 3. idatz-zatiari bi letra berri gehitzea, f) eta g). Hona testua:

“f) Edonolako ordainsariak dituzten karguak izatea; esate baterako, enpresa publikoetako edo administrazio publikoen partaidetza duten enpresetako lehendakari edo kontseilari izatea. Ez da salbuespen izango kargu horiek, funtsean, ordezkaritza-postuak izatea.

g) Gizarte Segurantzaren langabezia jasotzeko eskubidea”.

Zioak: Iruditzen zaigu, hori baita justua, ordainsariak dituen kargu bat izateak berekin ekarri behar duela bateraezintasuna.

Begi-bistakoa denez, bestalde, modu progresiboan Gizarte Segurantzaren araubide orokorra ezarri behar dela estaldura orokor gisa, araubide horren aplikazioak izan behar du arau orokorra, eta orain indarrean dagoen sistema legala, berriz, salbuespen hutsa, are gehiago kontuan hartuta Gizarte Segurantzaren estaldurak gertakizun orokorretarako kotizazioa ere baduela, eta ez, aldiz, kargua utzi ondoko sarietarako.

9. ZUZENKETA

NAFARROA BAI

PARLAMENTU-TALDEAK AURKEZTUA

Hiru atala aldatzeko zuzenketa. Honela geldituko litzateke testua:

“6. Artikuluko bakarreko Bi atalean ezarritako prestazioak jasotzeko eskubidea duten guztiek, artikulu honen 2. idatz-zatian xedatutakoaren arabera, jasotzen dituzten prestazio ekonomikoak Nafarroako Gobernuak Interneten duen atarian argitaratuko dira, erregelamenduz ezartzen den bezala.

Zioak: Hilero prestazio ekonomikoa jasotzeko eskubidearen interpretazio generikoak ez du batere salbuespenik izan behar.

10. ZUZENKETA

NAFARROAKO PARLAMENTUKO
Talde Popularrak

aurkeztua
3. bis artikuluko 6. idatz-zatia aldatzeko zuzenketa.

“6. Nafarroako Gobernuko kide ohiek, Nafarroako Foru Komunitateko Administrazioko zuzendari nagusi ohiek eta haren menpeko erakunde publikoetako zuzendari kudeatzaile ohiek artikulu honen 2. idatz-zatian xedatutakoaren arabera jasotzen dituzten prestazio ekonomikoak Nafarroako Gobernuak Interneten duen atarian argitaratuko dira, erregelamenduz ezartzen den bezala.”

Zioak: Karguaren izena aldatzea, foru lege proiektuaren beste idatz-zati batzuetan ageri den erakunde publikoetako arduradunen izendapen bera erabiltzearren.

Erakunde publikoetako zuzendari kudeatzaile izendapena agertzen da Bat atalean; hain zuzen ere, 2. artikuluaren 1. idatz-zatiko d) letran.

11. ZUZENKETA

NAFARROAKO PARLAMENTUKO
Talde Popularrak

aurkeztua
3. bis artikuluko 6. idatz-zatia aldatzeko zuzenketa.

“6. Nafarroako Gobernuko kide ohiek, Nafarroako Foru Komunitateko Administrazioko zuzendari nagusi ohiek eta haren menpeko erakunde publikoetako zuzendari kudeatzaile ohiek edota Nafarroako Enpresa Korporazio Publikoko zuzendari nagusiak artikulu honen 2. idatz-zatian xedatutakoaren arabera jasotzen dituzten prestazio ekonomikoak, Nafarroako Gobernuak Interneten duen atarian argitaratuko dira, erregelamenduz ezartzen den bezala.”

Zioak: Zuzenketa hau 1. zuzenketaren onespenarekin dago lotuta.

12. ZUZENKETA

NAFARROA BAI

PARLAMENTU-TALDEAK AURKEZTUA

Osasunari buruzko azaroaren 23ko 19/1996 Foru Legearen 5. artikuluko 1. idatz-zatiko c) letra kentzeko zuzenketa; honela dio: “Zein Administrazio Publikotatik datorren haren legeriak onartzen dizkion ordainsari bateragarriak, goi karguak eszedentzia berezian edo zerbitzu berezietan diren funtzionarioak direnean”.

Zioak: Araua modu generikoan dago emana; beste legedi batzuk aipatzen ditu, eta, beraz, ezin da zorrotz interpretatu.

13. ZUZENKETA

NAFARROAKO PARLAMENTUKO
Talde Popularrak

aurkeztua
6. artikuluko d) letra aldatzeko zuzenketa.

“d) Irakaslana edo ikerlana unibertsitateko zentroetan, betiere lanaldi partzialean egiten baldin bada, denbora jakin baterako, eta kargu publikoan aritzeari kalte egiten ez badio.”

Zioak: Unbertsitatean gauzatu daitezkeen jardueren artean sar daitezke ikerlanak. Aukera bat dira, konparazio baterako, tesiak, proiektuak edo unibertsitate-azterlanak.

14. ZUZENKETA

NAFARROAKO PARLAMENTUKO
Talde Popularrak

aurkeztua
9. artikuluko 3. idatz-zatia aldatzeko zuzenketa.

“3. Aurrekoa gorabehera, Nafarroako Gobernuko kideek eta Administrazio Publikoko goi kargudunek, bateragarriak diren jardueretan aritzeagatik, jasotzen dituzten ordainsariei eta bestelako diru-kopuruei buruzko erregistro datuak, eta agintaldiaren edo kargu publikoko aldiaren hasieran, bitartean eta bukaeran dituzten ondare ondasun eta eskubideei buruzkoak, Nafarroako Gobernuak Interneten duen Atarian argitaratuko dira, erregelamenduz ezartzen den moduan. Horren ondorioetarako, aurrekoek modu pertsonalean edo sozietateetako partaidetzaren bidez dituzten ondare-ondasun eta eskubideei buruzko datuak argitaratuko dira haien balioaren berri emateko, baina haien kokapena saihestuko da eta titularren pribatutasuna eta segurtasuna begiratuko dira.”

Zioak: Pertsona batek bere ondasunen jabetza sozietate baten bidez izan dezake, eta aukera hori ez da jasotzen foru lege proiektuan.

15. ZUZENKETA

NAFARROAKO PARLAMENTUKO
Talde Popularrak

aurkeztua
9. artikuluko 3. idatz-zatia aldatzeko zuzenketa.

“3. Aurrekoa gorabehera, Nafarroako Gobernuko kideek eta Administrazio Publikoko goi kargudunek, bateragarriak diren jardueretan aritzeagatik, jasotzen dituzten ordainsariei eta bestelako diru-kopuruei buruzko erregistro datuak, eta agintaldiaren edo kargu publikoko aldiaren hasieran, bitartean eta bukaeran dituzten ondare ondasun eta eskubideei buruzkoak, Nafarroako Gobernuak Interneten duen Atarian argitaratuko dira, erregelamenduz ezartzen den moduan. Horren ondorioetarako, ondare-ondasun eta eskubideei buruzko datuak argitaratuko dira haien balioaren eta eskuratzeko moduaren berri emateko, baina kokapena saihestuko da eta titularren pribatutasuna eta segurtasuna begiratuko dira.”

Zioak: Eskuratzeko modua: ez da gauza bera ondasun bat eskuratzea, edo bestela egitea haren jabe, hau da, jaraunspen bidez, dohaintzaz, edo ezkontzaren ondasun-eraentza dela-eta.

16. ZUZENKETA

NAFARROAKO PARLAMENTUKO
Talde Popularrak

aurkeztua
9. artikuluko 3. idatz-zatia aldatzeko zuzenketa.

“3. Aurrekoa gorabehera, Nafarroako Gobernuko kideek eta Administrazio Publikoko goi kargudunek, bateragarriak diren jardueretan aritzeagatik, jasotzen dituzten ordainsariei eta bestelako diru-kopuruei buruzko erregistro datuak, eta agintaldiaren edo kargu publikoko aldiaren hasieran, bitartean eta bukaeran dituzten ondare ondasun eta eskubideei buruzkoak, Nafarroako Gobernuak Interneten duen Atarian argitaratuko dira, erregelamenduz ezartzen den moduan. Horren ondorioetarako, aurrekoek modu pertsonalean edo sozietateetako partaidetzaren bidez dituzten ondare-ondasun eta eskubideei buruzko datuak argitaratuko dira, haien balioaren eta eskuratu izan diren moduaren berri emateko, baina haien kokapena saihestuko da eta titularren pribatutasuna eta segurtasuna begiratuko dira.”

Zioak: Aurreko biei gehitzen zaien zuzenketa.

17. ZUZENKETA

NAFARROAKO PARLAMENTUKO
Talde Popularrak

aurkeztua
9. artikuluko 3. idatz-zatia aldatzeko zuzenketa.

“3. Aurrekoa gorabehera, Nafarroako Gobernuko kideek eta Administrazio Publikoko goi kargudunek, bateragarriak diren jardueretan aritzeagatik, jasotzen dituzten ordainsariei eta bestelako diru-kopuruei buruzko erregistro datuak, eta agintaldiaren edo kargu publikoko aldiaren hasieran, bitartean eta bukaeran dituzten ondare ondasun eta eskubideei buruzkoak, Nafarroako Gobernuak Interneten duen Atarian argitaratuko dira, erregelamenduz ezartzen den moduan eta goi kargu gisa irauten duen denbora-epean. Horren ondorioetarako, ondare-ondasun eta -eskubideei buruzko datuak argitaratuko dira haien balioaren berri emateko, baina, haien kokapena saihestuko da eta titularren pribatutasuna eta segurtasuna begiratuko dira.”

Zioak: Lege proiektuan zehaztu gabe dago zenbat denboraz egonen den argitaratuta Nafarroako Gobernuaren webgunean.

18. ZUZENKETA

BILDU-NAFARROA

PARLAMENTU-TALDEAK AURKEZTUA

Xedapen iragankor bakar bat gehitzeko zuzenketa. Hona testua:

“Xedapen gehigarri bakarra:

Foru lege honen bidez azaroaren 4ko 19/1996 Foru Legeari egindako aldaketak, hots, Nafarroako Gobernuko kideen eta Nafarroako Foru Komunitatearen Administrazioko goi karguen bateraezintasunei buruzkoari egindakoak, gaur egun goi kargu ohi direnei ere aplikatuko zaizkie, egoera horretara iritsi ziren unean indarra zuen araudiaren pean segituko baitute.

Zioak: Atzeraeragina garantizatzea.

19. ZUZENKETA

NAFARROA BAI

PARLAMENTU-TALDEAK AURKEZTUA

Beste xedapen gehigarri bat gehitzeko zuzenketa. Hona testua:

“Nafarroako Gobernuak iniziatiba hartu eta beharrezko negoziaketak egin beharko ditu kargu publiko guztiak, baita hileroko edo aldizkako prestazioak jasotzen dituztenak, Gizarte Segurantzaren araubide orokorrari atxikita egon daitezen, eta ez, ordea, kargua utzi ondoko sarien araubideari. Sei hilabete ematen dira lege-aldaketa horretarako”.

Zioak: Kargu publikoak gainerako langileekin parekatzen joatea progresiboki.

20. ZUZENKETA

IZQUIERDA-EZKERRA

PARLAMENTU-TALDEAK AURKEZTUA

Xedapen iragankor bakarra kentzeko zuzenketa.

Zioak: Egoera pribilegiatuekin jarraitzeak ez du justifikaziorik, eta egoera horiek lehen ere ez zuten justifikaziorik.

21. ZUZENKETA

BILDU-NAFARROA

PARLAMENTU-TALDEAK AURKEZTUA

Xedapen iragankor bakarra kentzeko zuzenketa.

Zioak: Ez da ulertzen gardentasuna ahotan hartzea, foru lege bat aldatzea egokitzeko goi karguen eta goi kargu izandakoen soldatak, eta hori oraingoei ez aplikatzea.

22. ZUZENKETA

BILDU-NAFARROA

PARLAMENTU-TALDEAK AURKEZTUA

Xedapen iragankor bakarra kentzeko zuzenketa.

Zioak: Atzeraeragina garantizatzea.

23. ZUZENKETA

NAFARROA BAI

PARLAMENTU-TALDEAK AURKEZTUA

Beste xedapen iragankor bat, bigarrena, gehitzeko zuzenketa. Hona testua:

“Behin aurreko xedapen iragankorrean aurreikusitakoa indarrean sartu eta goi karguak Gizarte Segurantzaren araubideari atxikitzen zaizkionean, indarrik gabe geldituko da kargua utzi ondoko sarien gaineko legedia, eta, bereziki, foru lege honetako artikulu bakarreko Bi ataleko 2. idatz-zatian ezarritakoa.”

Zioak: Gizarte-estaldurak ez bikoiztea.

